
Записник од конститутивната седница на
Меѓуопштинскиот одбор за управување со отпад (МОУО) на Пелагонискиот и Југозападниот регион

Работата на одборот е поддржана од проектот Одржливо управување со отпадот на локално ниво, финансиран од Шведска и спроведуван од САЛАР Интернационал

Датум: 10 декември 2026, 10:00 часот
Локација: Хотел Солун, Скопје
Присутни: 
Стевче Стевановски, Градоначалник на општина Новаци
Тони Коњановски, Градоначалник на општина Битола
Дејан Проданоски, Градоначалник на општина Прилеп
Александар Јовановски, Градоначалник на општина Кичево
Жарко Ристески, Градоначалник на општина Македонски Брод
Драганчо Саботкоски, Градоначалник на општина Могила
Никола Најдосвски, Градоначалник на општина Демир Хисар
Аријан Ибраими, Градоначалник на Центар Жупа
Алија Јаоски, Градоначалник на општина Пласница
Нико Чонески, Градоначалник на општина Крушево
Игор, Каравилоски, Градоначалник на општина Кривогаштани
Вера Рауник, претставник на општина Охрид
Мени Ќура, Градоначалник на општина Струга
Митко Коркутоски, претставник на општина Струга
Златко Силјаноски, Градоначалник на општина Дебарца
Фисник Мела, Градоначалник на општина Дебар
Нертил Османи, Директор на ЈКП Дебар
Игор Никоски, Директор  на управата за животна средина
Ана Каранфилова, Министерство за животна средина и просторно планирање
Сашка Брблиќ, Министерство за животна средина и просторно планирање
Јосиф Балтов, Директор на Пелагониски плански регион
Валон Каба, Директор на Југозападен плански регион
Емил Ангелов, САЛАР Интернационал
Лена Фалкон, САЛАР Интернационал
Јама Омари, САЛАР Интернационал
Пеле Халберг, САЛАР Интернационал
Нејтан Теитган, САЛАР Интернационал
Иван Петровски, Шведска Амбасада

Работен дел
По свечениот дел од седницата на која што беше потпишана одлуката за формирање на одборот, работниот дел започна со кратка презентација од страна на Емил Ангелов (тим лидер на проектот Одржливо управување со отпадот на локално ниво) за постигнатите резултати и идните предизвици поврзани со управувањето со отпадот. Тој го претстави планот на државата за регионалното управување, потребата од изградба на собирни центри и планираните активности во рамките на проектот. Исто така беше претставена и онлајн платформата за регионалниот систем за управување со отпад за двата региони (со наслов Регион без отпад) посочувајќи ги функционалностите и намената на една ваква платформа. Платформата ќе се користи и за прибирање податоци и известување за собраните количини комунален и селектиран отпад. Беше презентиран и инфографикот за тоа како ќе изгледа регионалниот систем за УО кој побуди интерес кај присутните и ги поттикна да поставуваат прашања.
Понатаму Ана Каранфилова од МЖСПП обезбеди повеќе информации за сите отпочнати проекти за воспоставување регионален систем за УО, како што се регионалниот проект финансиран од заемот на ЕБОР и грант средства од Швајцарија и Шведска. Г-ѓа Каранфилова истакна дека е многу важно да ги вклучиме граѓаните во процесите за изградба на регионалната депонија, начинот на селекција, покачувањето на цените за собирање отпад и воспоставувањето на регионалниот систем за управување со отпад. Неопходно е општините да допрат до граѓаните и тие да ја водат комуникацијата.
Дискусија
Дискусијата започна со прашањето на претставникот на општина Струга, Митко Коркутоски кој праша зошто постоечката претоварна станица која е изградена во Струга не се користи наместо онаа која треба да се гради во Охрид. На тоа претставничката на Министерството, Ана Каранфилова одговори дека претоварните станици се дел од целиот систем и дека градоначалниците треба да се вклучат во изнаоѓање начини како да се користат веќе постоечките решенијата.
Градоначалникот на Македонски Брод постави прашање дали мапата за РСУО е конечна, затоа што тие би сакале да депонираат во Кичево. На тоа Ана Каранфилова одговори дека не би било проблем да носат таму, но проблем беше што Кичево не обезбеди досега локација за претоварната станица. Целта е да биде системот најефикасен, најлогичен и наједнсотавен за користење. 
Градоначалникот на Битола даде предлог да се отпочне со каравани за кревање на свеста во јавноста. Тој истакна дека е направен одличен потег со формирањето на Одборот, но треба на граѓаните да им објасниме што направивме и што ова значи. Инфографикот за новиот систем за управување со отпад е сосема доволен за да почне да се комуницира со јавноста. На ова Ана Каранфилова одговори дека е потребно да се покани јавноста да ги следи состаноците на одборот. Таа смета дека, граѓаните, доколку не реагираат на ова, ќе реагираат кога ќе се усвојуваат новите цени или кога ќе се воведуваат други новини во системот. Во рамките на регионалниот проект на ЕБОР се работи на нова методологија за пресметување на цените за управување со отпад. Со постоечката цена, ана истакна, дека не можеме да управуваме со системот и доколку сакаме да бидеме како Шведска, односно да имаме функционален систем мораме да платиме, и граѓаните треба да се свести за тоа.
Понатаму, Градоначалникот на Кичево постави прашање дали може тој да откупи локација која ќе биде во сопственост на општината. На тоа претставничката на Министерството рече дека сопственоста мора да биде на Република Македонија, особено затоа што претоварните станиците треба да бидат управувани од регионалните комунални претпријатија.
На крај, Градоначалникот на општината Новаци се заблагодари на присутните и изрази надеж за успешна соработка. Тој нагласи дека најголем предизвик постои во општина Новаци и Битола, бидејќи МЖСПП, со отпочнувањето на активности за изградба на регионалната депонија почнува да ги решава проблемите, а општините треба да ги преземат предизвиците. Поради тоа, смета дека е неопходно што побрзо да се воспостави ефикасно управување со отпадот. Предложи да се изготви јасна насока за комуникација со жителите на Пелагонија и најави дека ќе иницира вклучување на сите граѓански здруженија на работните состаноци, за да можат да ги следат препораките при носењето одлуки. Дополнително, истакна дека најголемите проблеми во спроведување на системот се во Новаци и Битола и дека за нивно надминување е потребно навремено информирање на граѓаните.
Како препорака до сите градоначалници, Градоначалникот на Новаци предложи веднаш да започнат со едукација на граѓаните. Постави прашање за тоа како ќе се врши селекција на отпад во општините Битола, Новаци и Могила без претоварни станици. На ова прашање беше одговорено дека сите општини ќе треба да обезбедат посебна локација. На крај, беше предложено да се започне со вклучување на граѓанските организации, да се консолидираат сите процеси и да се разговара заедно со сите засегнати страни.
Заклучоци и следни чекори
1. Избор на претседател
Присутните го предложија Градоначалникот на Новаци, г-дин Стевче Стевановски за претседател на Одборот. Потоа со консензус беше прифатен предлогот при што Градоначалникот на Новаци беше избран за претседател на МОУО.
2. Следен состанок на МОУО
Присутните се договорија наредниот состанок да се одржи на 22 јануари 2026 година во Битола. Агенда за состанокот ќе подготви САЛАР Интернационал согласно насоките и барањата на Градоначалниците за теми за кои е неопходно да се разговара. 
2.1. Состаноците ќе се одржуваат на секои 4 месеци. Записниците од состаноците ќе се објавуваат на веб страните на општините и на новата веб страница на регионалниот систем за отпад во Пелагонискиот и Југозападниот регион. Исто така јавноста ќе биде поканета да присуствува на состаноците на Одборот. 
2.2. Неопходно е да се воспостави механизам преку кој ќе се покани јавноста и преку кој ќе се пренесуваат информациите од работата на Одборот до пошироката јавност. САЛАР Интернационал ќе предложи механизам кој ќе се разгледува на следниот состанок со цел негово утврдување и официјализирање.
2.3. Препорака од Градоначалниците е да се направи Вајбер (Viber) група која ќе овозможи полесна комуникација помеѓу градоначалниците.
2.4. САЛАР Интернационал ќе биде секретаријат на МОУО до завршување на проектот во март 2027 година.
3. Регионален план за управување со отпад
Сите присутни се согласни САЛАР Интернационал да го води процесот на изработката на новиот регионален план за управување со отпад за наредните 6 години за двата региони. Подготовката ќе почне во март 2026 година и ќе се одвива согласно слична инклузивна методологија по која беше изработен Оперативниот регионален план за управување со отпадот за двата региона пред две години, која што вклучуваше активна партиципација на општините и ЈКП-ата во процесот на изработка на планот со заеднички напори на сите вклучени страни.
4. Информирање на јавноста за формирање на МОУО и вклучување на засегнатите страни
4.1. Неопходно е да се подготви соодветна информација за јавноста со која што граѓаните ќе се информираат за формираниот одбор, неговата улога и следни чекори
4.2. Исто така е потребно да се направи список на засегнати страни и јасен план кои, преку воспоставениот механизам за информирање и комуникација ќе бидат информирани за работата на Одборот.

